Муса Җәлил иҗатына багышланган әдәби – музыкаль монтаж

                                                                  Җитәкчесе: Хәсәнова Л.З
1нче укучы

Гомрем минем моңлы бер җыр иде,

Үлемем дә яңрар җыр булып.

                         (Муса Җәлил.)
Муса Җәлил- ялкынлы шагирь дә, илнең азатлыгы өчен курку белмәс көрәшче дә, үлемне ирләрчә батыр каршылаган каһарман да.
2 нче укучы

Муса Мостафа улы Җәлилов 1906 елда хәзерге Оренбург өлкәсенең Мостафа авылында туа.Ул шагирь буларак 30 нчы елларда ук таныла. Аның шигырь һәм поэмалары бер-бер артлы басыла. “Хат ташучы” поэмасы , “Алтынчәч” либреттосы сугыш алды еллары әдәбиятының күренекле әсәрләре рәтеннән урын ала.

3 нче укучы

Шагирьнең сугыш елларындагы  иҗади батырлыгы  гражданлык батырлыгы белән үрелеп бара.
Сугыш башлангач та, ул үзен  фронтка җибәрүләрен сорый. Муса Җәлил командирлар әзерли торган курсларда укый, өлкән политрук дәрәҗәсе ала. 1942 нче елның җәендә Волхов фронтында, дошман чолганышында калып, авыр яраланган хәлдә, фашистлар кулына әсирлеккә эләгә һәм лагерьга озатыла.
4 нче укучы
Шагирь әсирлектә дә көрәшне туктатмый. Яшерен оешмага керә, аның җитәкчеләренең берсе була, бик күп әсирләр белән лагерьдан качу һәм партизаннарга барып кушылу ниятен тормышка ашырырга уйлый. Ләкин бер хыянәтче аларның серләрен фашистларга хәбәр итә. Муса Җәлилне иптәшләре белән Берлиндагы Моабит төрмәсенә ябалар.

Үлем җәзасы көтеп торганда да, туган илгә, халыкка тирән мәхәббәт белән сугарылган, фашистларга көчле нәфрәтен белдергән шигырьләр язып, аларны үзе ясаган кечкенә дәфтәрләргә теркәп бара. Аларны бөтен доньяда “Моабит дәфтәрләре” дигән исем белән беләләр.
5 нче укучы

1944 нче елның 25 нче августында фашистлар Муса Җәлилне һәм аның көрәштәшләрен суд карары буенча хөкем итәләр. Плетцензее төрмәсендә 11 патриотның башы киселә.

Шагирьләрне үтерсәләр дә фашистлар аның ялкынлы җырларын, көчле рухын юк итә алмадылар, Муса Җәлил илгә җыр булып кайтты.
6 нчы укучы

Җырлап үттем данлы көрәш кырын

Җырлап килдем тормыш языма.

Соңгы җырым палач балтасына

Башны тоткан килеш языла.

7 нче укучы

Юллар, юллар! Мине туган йорттан 

Аерып ерак алып киттегез.

Җитәр инде, озак кунак булдым

Хәзер кире өйгә илтегез.

Бик сагындым таныш кырларымны,

Урманымны, күпер башымны,

Бик сагындым мине өзлеп сөйгән

Нечкә билем, кара кашымны.

8 нче укучы
Сиңа миннән хәбәр китерсәләр,

“Ул егылган аррып” ,- дисәләр,

Син ышанма, бәгърем!

Мондый сүзне

Дуслар әйтмәс, якын күрсәләр.

Байрагыма каным белән язган

Антым чакра алга барырга,

Хаккым бармы минем абынырга,

Хаккым бармы арып калырга ?
9 нчы укучы

Җир йөзе шундый киң
Күңелле һәм якты!

Тик төрмәм караңгы,

Ишеге йозаклы.

10 нчы укучы

Чәнечкеле тимерчыбык белән

Уратылган безнең йортыбыз.

Көне буе шунда казынабыз,

әйтерсең лә тирес корты без.

11 нче укучы

Мин тез чүкмәм, катыйль, синең алда,

Клл итсәң дә, тоткын итсәң дә.

Кирәк икән үләм аягүрә,

Балта белән башым киссәң дә.
12 нче укучы
Үтерсәгез, әйдә үтерегез,

Котырыгыз аннан, биегез!

Тик шагирьгә кара китерегез

Һәм кулына каләм бирегез!
13 нче укучы
Син кайгырма, дускай, безнең гомер

Ил гомренең тик бер чаткысы,

Без сүнсәк тә, безнең кыюлыктан,

Арта бара аның яктысы.

14 нче укучы

Тиздән сүнәр,сүнгән йолдыз кебек,

Соңгы яшәү көчем.

Үләм, ләкин бөек хаклык өчен,

Илем, халкым өчен.
15 нче укучы

Кичер мине, илем, синең бөек

Исемең белән килеп сугышка.

Данлы илем белән күмәлмәдем

Бу тәнемне соңгы сулышта.

16 нчы укучы

Җыр өйрәтте мине хөр яшәргә
Һәм үләргә кыю ир булып.

Гомрем минем моңлй бер җыр иде,

Үлемем дә яңграр җыр булып.

17 нче укучы

Бәйрәм булыр дускай, бу 

Безнең дә бит тулы хаккыбыз.

Иң данлысы – керсез һәм нык килеш,

Кайтты илгә изге антыбыз.

